
Eins og hjá öllum þá hefur COVID svo sannarlega sett strik í reikninginn í starfsemi Trans
Íslands. Þrátt fyrir að félagið hafi svo sannarlega ekki setið auðum höndum, þá hefur það þýtt að
félagslega hlið félagsins hefur setið á hakanum og höfum við ekki getað haldið eins marga
viðburði og við vildum gjarnan halda. En ýmiss verkefni hafa verið á döfinni hjá okkur og ætla ég
léttlega að fara yfir helstu verkefni og viðburði sem félagið hefur verið að vinna að á þessu ári.

Lagaleg réttindi
Árið 2019 voru tímamót í réttindabaráttu trans fólks þegar lög um kynrænt sjálfræði voru
samþykkt. Lögin tryggðu trans fólki ákveðna réttindastöðu og aðgengi að heilbrigðisþjónustu,
nafna- og kynskrárbreytingum og fleiri réttindi sem þörf var á. En framkvæmd og eftirfylgni
laganna hefur ekki alltaf gengið eins vel, en félagið þurfti að berjast fyrir því að svokallaður
„transskattur“ yrði afnumin, en Þjóðskrá rukkaði trans fólk 9.000 kr. fyrir leiðréttingar á nafni og
kyni, en aðrir hópar þurfa ekki að greiða slíkt gjald. Þessu málefni var ýtt áfram af Andrési Inga,
þingmanni Pírata, sem var loks samþykkt í júní 2021. Fyrir þann tíma hafði kyn- og
nafnabreytingarsjóður Trans Íslands, Blær, staðið straum af kostnaði fyrir fólk sem þurfti á því að
halda.

Önnur mál er tengjast framkvæmd laganna eru mál á borð við aðgengi að kynhlutlausum
klósettum, en erfitt hefur reynst að fá stjórnvöld til að breyta reglugerð er varðar salernisaðstöðu
- þrátt fyrir ítrekaðan þrýsting bæði frá hagsmunafélögum og þingmönnum. Ekki er ljóst hvenær
slíkt verður innleitt löglega, en samkvæmt aðgerðaráætlun í málefnum hinsegin fólks sem er nú í
umræðu innan Alþingis er stefnan á 2024, sem er auðvitað alltof seint. Lög um kynrænt
sjálfræði voru samþykkt árið 2019 og er það vægast sagt undarlegt að einföld
reglugerðarbreyting taki stjórnvöld fimm ár að framkvæma.

Í maí 2021 vann trans karl mál hjá Héraðsdómi, en vinnuveitandi hafði neitt að veita honum
launað veikindaleyfi í tengslum við transtengda aðgerð sem hann undirgekkst. Í kjölfarið missti
hann vinnuna, en tók svo málið fyrir dóm þar sem um mismunun var að ræða, enda
transtengdar aðgerðir lífsnauðsynlegar fyrir trans fólk. Hann vann málið fyrir rétti og fékk greidd
þau laun sem hann átti rétt á.

Mál trans konu sem var vísað af skemmtistað fyrir sína kyntjáningu fékk einnig meðferð innan
réttarkerfisins, en af sögn hennar rannsakaði lögregla málið ekki til hlítar og endaði málið í
sýknu og komst ekki lengra í kerfinu - og endaði viðkomandi trans kona því með skuld á bakinu
eftir að hafa farið sjálf í kæruferli eftir að lögregla felldi málið niður.

Heilbrigðiskerfið
Eins og stendur ríkir alvarlegt ástand innan Landspítala sem hefur gert það að verkum að
aðgerðir fyrir trans fólk hafa setið í hakanum í nærri tvö ár, og hefur trans fólk beðið lengi eftir
því að komast í lífsnauðsynlegar aðgerðir. Félagið hefur vakið athygli á málefninu í fjölmiðlum
og innan Landspítala, ásamt því að þingmenn hafa vakið athygli á málefninu og sent fyrirspurnir
til heilbrigðisráðherra. Enn sem stendur bólar ekkert á lausnum í þessum efnum þrátt fyrir mikinn



þrýsting hagsmunafélaga, trans teymi Landspítala og þingmanna. Trans fólk er því fast í
biðstöðu sem hefur alvarlegar afleiðingar fyrir andlega og líkamlega velferð þeirra - en sumt
trans fólk er farið að leita út fyrir landsteinanna, þar sem þau þurfa jafnvel að standa straum af
öllum kostnaði sjálf. Slíkt er óviðunandi í landi sem kennir sig við velferð og mannréttindi, og er
aðgangur trans fólks að viðeigandi aðgerðum innan Landspítala til skammar. Biðlistar eftir
aðgerðum eru ekki ýkja langir og væri auðvelt að leysa þessa bið með öllu ef væri gefið rými til
þess að framkvæma aðgerðir t.d. einu sinni í mánuði.

Umsagnir við lög
Félagið hefur sent inn umsagnir varðandi ýmsar lagabreytingar í tengslum við lög um kynrænt
sjálfræði, en nýlega lagði Alþingi fram aðgerðaráætlun í málefnum hinsegin fólks. Félagið sendi
inn ítarlega umsögn þar sem aðgerðaráætlun var gagnrýnd fyrir að ganga ekki nógu langt, og
lítið er áætlað að gera í heilbrigðismálum fyrir trans fólk þrátt fyrir mikla þörf. Mikil þörf er á
auknu fjármagni í þau teymi innan Landspítala og BUGL sem halda utan um þjónustu fyrir trans
fólk, ásamt því að skýrar og aðgengilegar verklagsreglur, sem eru í samræmi við alþjóða staðla,
séu til til staðar. Trans Ísland hefur því kallað eftir auknu fjármagni og skuldbindingu í þessum
málaflokki, enda mikilvægt að trans fólk geti fengið viðeigandi þjónustu, og það fólk sem heldur
utan um hana hafi nægilegt fjármagn og starfshlutfall til að mæta þeirri þörf.

Viðburðir
Félagið hefur haldið nokkra viðburði yfir árið. Helst má nefna árlega grillið, sem haldið var í
Klambratúni. Þrátt fyrir skyndilega rigningu tókst viðburðurinn vel og mikið var af gestum og
gangandi sem komu og létu sjá sig.

Einnig hélt félagið viðburð á Hinsegin dögum, þar sem formaður Trans Ísland stýrði umræðum
um terfisma, þar sem fulltrúar Kvennaathvarfsins, ÍSÍ, Fangelsismálastofnunar og Samtakanna
‘78 sátu í pallborði og ræddu um trans fólk innan sinna stofnana og samtaka. Viðburðurinn
heppnaðist vel og var ljóst að öll þessi samtök og stofnanir eru af vilja gerð til að tryggja trans
fólki aðgengi, virðingu og þátttöku í samræmi við kynvitund. Félagið festi einnig kaup á 30 metra
löngum trans fána fyrir Gleðigönguna, en gat því miður ekki notað hann þar sem Gleðigöngunni
var aflýst af sökum covid.

Félagið hélt einnig upp á minningardag trans fólks og var Harpan tendruð í transfánalitunum í
tilefni dagsins. Viðburðinn var haldinn í Samtökunum ‘78 þar sem forseti borgarstjórnar,
Alexandra Briem, kom og var með erindi, ásamt dansatriði, ljóðalestri og minningarstund.

Samstarf við önnur félög
Trans Ísland hefur unnið náið með ýmsum félögum á árinu, og má þar helst nefna Samtökin ‘78,
Einhverfusamtökin og Kvenréttindafélag Íslands. Félagið varð formlegt aðildarfélag
Kvenréttindafélag Íslands, en félagið hefur unnið að viðburðum á alþjóðlegum vettvangi í
samstarfi við félagið, sem og innlendum. Samstarfið hefur reynst reglulega gott og hefur
Kvenréttindafélagið beitt sér fyrir réttindum trans fólks í sínu starfi, bæði innanborðs sem og út á
við - og er Trans Ísland sérlega ánægt með samstarfið og fordæmið sem það setur.



Önnur verkefni
Önnur stærri verkefni sem félagið hefur unnið að eru annarsvegar fjölmiðlabæklingur og
söguverkefni. Formaður Trans Íslands og Elín Esther Magnúsdóttir félagskona unnu að bæklingi
fyrir fjölmiðla, sem tekur á því hvernig er hægt að fjalla um trans fólk á virðingarverðan hátt.
Bæklingurinn er ætlaður öllu fjölmiðlafólki eða stofnunum sem á einhvern hátt fjalla um trans fólk
og málefni þeirra. Bæklingurinn er tilbúinn, en fresta þurfti útgáfuhófi af sökum óviðráðanlegra
ástæða. Útgáfuhófið verður því haldið á næstu mánuðum.

Einnig hefur félagið unnið að söguverkefni í samstarfi við Agnesi Jónsdóttur, sagnfræðing.
Verkefnið snýr að því að skrásetja sögu trans fólks á Íslandi í formi hlaðvarpsþátta, sem munu
vera umfjöllun og viðtöl við trans fólk. Verkefnið er enn í smíðum en leggur félagið vonir við að
verkefnið klárist á þessu ári og komi út í haust.

Lokaorð
Eins og sjá má þá hefur félagið ekki setið auðum höndum þrátt fyrir covid, þó svo að stjórn hafi
vissulega viljað getað unnið að fleiri verkefnum og haldið fleiri félagslega viðburði. Sem
formaður sem hef setið í stjórn félagsins í allnokkur ár óska ég því nýrri stjórn góðs gengis og
hlakka til að sjá hvað þau taka sér fyrir hendur.


